
Avastha Ninadam

అవస్థా -నివేదనమ్

అయం దాతా తుష్యేదయమపి ధరిత్రీ -పరివృఢః
ప్రసీదేదిత్యాశా  జగతి బహు తావద్ భ్రమయతి  ।
శివే !యావద్యుష్మచ్చరణ-యుగలే నమ్ర -కమలే
వ్యపేతాన్యాసక్తిర్నహి భవతి భక్తిః శిఖరిణీ ॥ ౧॥
దివా తత్తత్కార్య-వ్యతికర-పరీతేన మనసా
నిశాయామప్యారాన్ముహురుపచిత-స్వప్నమహసా ।
పరాక్రాన్తో  దూయే జనని ! జగతామేకశరణే !

కథం వీజ్ఞోపేక్షా -సరణిమనుసర్తుం ప్రభవసి  ॥౨॥
బహు భ్రాన్తం   మాతర్దిశి  దిశి దురాశా-హతధియా
పరాం కాష్ఠాం  నీతం మలినమపి భూపాలచరితమ్ ।
ఇతిప్రాయైః   కృత్యైః  పరికలిత-కాయే మయి దయా-

సుధా-ధారాసారైః  శిశిరిత-దృశం పాతయ మనాక్ ॥ ౩॥
పరిత్యక్తో మిత్రైరపి  బహు విచిత్రైరహరహః
కథైవాన్యేషాం  కా ప్రతిపద -నిజార్థార్పితధియామ్  ।
దురాధి-వ్యాధిభ్యాం వ్యథిత ఇహ వర్తే త్రిజగతాం
శరణ్యే ! కర్ణే కిం గమయసి న మే క్రన్దితమిదమ్   ॥ ౪॥
ధృతాప్యుచ్చైర్వాణీ  వ్రజతి  బహుధా సంశయపథం
కథం తిష్ఠేత్  పద్మా కమల-శిత-నాల-క్షతపదా ।
ఇదానీం కారుణ్యం జనని !యది చిత్తే న కురుషే
తదార్తి-వ్యస్తస్య ప్రకథయ  కథఙ్కారమవనమ్ ॥ ౫॥
త్వయాచార్యాకృత్యా కథితమపి పథ్యం న కలితం
న తథ్యం త్వత్సేవా-సరణిషు మమాద్యాపి కరణమ్ ।
అహో ధ్యాతుం వాఞ్ఛన్నపి చటుల-చిత్తేన భువనం
విహర్తుం జఙ్ఘాలః  కథమివ భజామ్యమ్బ ! భవతీమ్ ॥౬॥

న సక్తిస్త్వత్పూజా -విధిషు న చ భక్తిస్తవ  పదే
క్వ వా శక్తిర్ధ్యానే  భవతు తరలానామవిషయే ఈ
ఇతి క్లేశ -క్లిష్టే  మయి యది న తే మాతరధునా
దయాయోగోయోగో భవతి జనుషో నిష్ఫల ఇహ ॥ ౭॥
సుధాధారాకారాం మయి వితర దృష్టిం  సకరుణా-

మయే !మాతస్త్వత్తో గతిరిహ మమాన్యా న భువనే ఈ
ప్రసూపార్శ్వం  త్యక్త్వా కథయ కథమన్యం శిశురియా-

ద్దయా  వా దఏడో వా భవతు పునరౌదాస్యమతులే ॥౮॥
సంసార-పఙ్క-నిర్మగ్న-సముద్ధరణ -పణ్డితా  ।
మణ్డితా  సకలైశ్వర్యైః   సా పరా సంప్రసీదతు  ॥౯॥
ఇత్యవస్థా -నివేదనం సమ్పూర్ణమ్  ॥

